
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

খ্যাতির বিড়ম্বনা






প্রথম দৃশ্য





উকিল দুকডি দত্ত চেয়ারে আসীন

ভয়ে ভয়ে খাতা-হস্তে কাঙালিচরণের প্রবেশ





 দুকড়ি। কী চাই?

 কাঙালি। আজ্ঞে, মশায় হচ্ছেন দেশহিতৈষী—

 দুকড়ি। তা তো সকলেই জানে, কিন্তু আসল ব্যাপারটা কী?

 কাঙালি। আপনি সাধারণের হিতের জন্য প্রাণপণ—

 দুকড়ি। ক'রে ওকালতি ব্যাবসা চালাচ্ছি তাও কারও অবিদিত নেই– কিন্তু তোমার বক্তব্যটা কী?

 কাঙালি। আজ্ঞে, বক্তব্য বেশি নেই।

 দুকড়ি। তবে শীঘ্র শীঘ্র সেরে ফেলো না।

 কাঙালি। একটু বিবেচনা করে দেখলে আপনাকে স্বীকার করতেই হবে যে “গানাৎ পরতরং নহি”—

 দুকড়ি। বাপু, বিবেচনা এবং স্বীকার করবার পূর্বে যে-কথাটা বললে তার অর্থ জানা বিশেষ আবশ্যক। ওটা বাংলা করে বলো।

 কাঙালি। আজ্ঞে বাংলাটা ঠিক জানি নে। তবে মর্ম হচ্ছে এই, গান জিনিসটা শুনতে বড়ো ভালো লাগে।

 দুকড়ি। সকলের ভালো লাগে না।

 কাঙালি। গান যার ভালো না লাগে সে হচ্ছে—

 দুকড়ি। উকিল শ্রীযুক্ত দুকড়ি দত্ত।

 কাঙালি। আজ্ঞে, অমন কথা বলবেন না।


 দুকড়ি। তবে কি মিথ্যে কথা বলব?

